Вячеслав Гайзер чолӧмаліс Айму вӧсна Ыджыд тышса ветеранъясӧс да тылын уджалысьясӧс Победа лунӧн

Коми Республикаса Юралысь аддзысьліс ветеранъяскӧд, кодъяс шойччӧны Максаковка посёлокын реабилитация шӧринын да бурдӧдчӧны Сыктывкарын войнаса ветеранъяслы да боевӧй тышъясын участвуйтысьяслы республиканскӧй госпитальын.
«Коми Республикаса став олысь нимсянь кӧсъя шуны тіянлы ыджыд аттьӧ ставсьыс, мый ті миянлы вӧчинныд! Фронтъяс вылын тіян подвигъясныд, тылын ёна сьӧкыд уджныд талун сетісны миянлы олӧм вӧльнӧй мирын. Ми век кутам помнитны тіянӧс и экономикаын сьӧкыдлунъяс вылӧ видзӧдтӧг ми вӧчам ставсӧ, медым ті олінныд бура, тырвыйӧ босьтінныд социальнӧй да медицина отсӧг», - пасйис Вячеслав Гайзер.

Республикаса Юралысь торйӧн аттьӧаліс ветеранъясӧс сыысь, мый найӧ велӧдӧны том йӧзӧс пыдди пуктыны да радейтны ас му: «Тӧда, мый тайӧ вежоннас тіян пӧвстысь ӧткымынъяс ветлісны Сыктывкарса военнӧй часьтӧ, аддзысьлісны военнослужащӧйяскӧд. Лыддя, мый татшӧм аддзысьлӧмъясыс зэв тӧдчанаӧсь и коланаӧсь ӧнія Айму дорйысьяслы, сы вӧсна мый стӧч ті лоанныд налы примерӧн. Стӧч тіян олӧмныд, тіян казьтылӧмъясныд — тайӧ сэтшӧм веськыд история, кутшӧмӧс колӧ тӧдны миян челядьлы да внукъяслы, медым найӧс быдтыны Ас му радейтысьясӧн. Зэв тӧдчана, кор война йылысь том йӧз тӧдмалӧны стӧч тіянсянь».

Республиканскӧй госпитальын бурдӧдчысь ветеранъяскӧд сёрниын Вячеслав Гайзер висьталіс юалӧмъяс вылӧ да видза корис найӧс участвуйтны кыпыд мероприятиеясын, кутшӧмъяс лоасны Сыктывкарын ода-кора тӧлысь 9 лунӧ.
Реабилитация шӧринӧ ветлігӧн Коми Республикаса Юралысь сідзжӧ видзӧдліс, кыдзи стрӧитчӧ олӧма гражданалы пансионат. Стрӧитчӧмсӧ кӧсйӧны помавны 2015 вося сора тӧлысьӧ. Зданиесӧ уджӧ пыртӧм бӧрын пансионатын кутасны сетны стационарнӧй да полустационарнӧй социальнӧй услугаяс ветымын олӧма гражданалы да вермытӧмъяслы республиканскӧй сьӧмкудйысь мыйтакӧ рӧскод бергӧдӧмӧн.

Шӧр услугаяс: олӧма гражданаӧс пыр стационарнӧя могмӧдӧм; мыйтакӧ могмӧдӧм — сэк, кор рӧдвужыслы отпуск кадколастӧ либӧ кутшӧмкӧ мӧд помка вӧсна некодкӧд кольны олӧма мортсӧ либӧ вермытӧмсӧ, да лунся стационар серти могмӧдӧм.

Баласӧ пӧртӧны олӧмӧ канму-асшӧр уджъёртасьӧм схема серти [ГЧП — Пасйӧд]. ГЧП форма серти асшӧр уджъёртлысь эмбурсӧ ньӧбӧны Коми Республикаса канму эмбурӧ вочасӧн мынтысьӧмӧн. Бала дон — 290 миллион шайт. Тайӧ бала збыльмӧдӧмыс отсалас кыскыны стационарнӧй социальнӧй рынокӧ асшӧр бизнес да ӧта-мӧдлы услугаяс сетӧмӧн паськӧдны социальнӧй услугаяслысь позянлунъяссӧ.
